
Karimova Vasila Mamanosirovna – psixologiya 
fanlari doktori, professor, Nizomiy nomidagi 
Toshkent davlat pedagogika universiteti; 

Hayitov Oybek Eshboyevich – Jismoniy tarbiya va 
sport bo‘yicha mutaxassislarni qayta tayyorlash va 

doktori, professor 

Umarova Navbahor Shokirovna– psixologiya fanlari 
doktori, dotsent, Nizomiy nomidagi Toshkent davlat 

Shamshetova Anjim Karamaddinovna – psixologiya 

22.00.00- SOTSIOLOGIYA FANLARI: 

arxitektura qurilish instituti; 

Bo‘tayev Usmonjon Xayrullayevich –siyosiy fanlar 
doktori, dotsent, O‘zbekiston milliy universiteti 
kafedra mudiri. 

 

ОАK Ro‘yxati 

Mazkur jurnal Vazirlar Mahkamasi huzuridagi Oliy attestatsiya komissiyasi Rayosatining 2022-yil  
30-noyabrdagi 327/5-son qarori bilan tarix, iqtisodiyot, falsafa, filologiya, yuridik va pedagogika fanlari 
bo‘yicha ilmiy darajalar yuzasidan dissertatsiyalar asosiy natijalarini chop etish tavsiya etilgan ilmiy 
nashrlar ro‘yxatiga kiritilgan. 

 

“Ijtimoiy-gumanitar fanlarning dolzarb 

muammolari” elektron jurnali 2020-yil  

6-avgust kuni 1368-sonli guvohnoma bilan 

davlat ro‘yxatiga olingan. 

Muassis: “SCIENCEPROBLEMS TEAM” 

mas’uliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyog‘och ko‘chasi, 

70/10-uy. Elektron manzil: 

scienceproblems.uz@gmail.com 

Bog‘lanish uchun telefon: 

(99) 602-09-84 (telegram). 

mailto:scienceproblems.uz@gmail.com

Huquqiy soha mutaxassislar nafaqat chuqur bilim, kasbiy koʻnikma va 

kompetensiyalarga, balki yuksak axloqiy fazilatlarga ham ega boʻlishi zarur. Chunki bu omillar 

jamiyatning barqaror rivojlanishi hamda qonun ustuvorligini taʼminlashda muhim ahamiyatga 

ega. Sudyalar, prokurorlar, advokatlar, tergovchilar va qonun ijodkorlari jamiyatda adolat va 

qonuniylikni taʼminlashda markaziy rol oʻynaydi. Ularning axloqiy tamoyillarga rioya qilishi va 

kasbiy madaniyati fuqarolarning huquqiy tizimga nisbatan ishonchini belgilovchi asosiy 

omillardan biridir. Shu sababli yuridik taʼlimda axloqiy tarbiyani shakllantirish dolzarb va 

ustuvor vazifalardan biri sifatida eʼtirof etiladi. 

Professional huquqshunoslar fuqarolarning huquq va erkinliklarini taʼminlash, adolatni 

qaror toptirish, jamiyatda qonun ustuvorligini mustahkamlash vazifasini bajaradilar. Bu 

jarayonda ularda yuksak maʼnaviy-axloqiy fazilatlar hisoblanuvchi vatanparvarlik, halollik, 

adolatparvarlik, masʼuliyatlilik, xolislik kabi sifatlar boʻlishi talab etiladi.[1] Axloqiy tarbiya 

natijasida shakllangan fazilatlar yuridik kadrlarga oʻz kasbiy burchlarini halol va vijdonan 

bajarish, korrupsiya hamda mansab vakolatlarini suiisteʼmol qilish kabi salbiy holatlardan uzoq 

boʻlish, fuqarolarga sadoqat bilan xizmat qilish imkonini beradi. Xalqaro tajriba shuni 

koʻrsatadiki, koʻplab mamlakatlarda yuridik taʼlim jarayoniga kasbiy etika va axloqiy tarbiya 

majburiy tarkibiy qismi sifatida oʻqitiladi. Bu esa jamiyatda huquqiy madaniyatni yuksaltirish 

va aholining adolatga boʻlgan ishonchini mustahkamlashda muhim rol oʻynaydi. Jamiyatda 

amalga oshirilayotgan huquqiy islohotlarning samaradorligi koʻp jihatdan mazkur jamiyat 

aʼzosi boʻlgan hamda huquqiy islohotlarni amalga oshirishda katta rol oʻynovchi professional 

huquqshunoslarning axloqiy madaniyati darajasiga bogʻliq. Boshqacha qilib aytganda, 

huquqshunoslarning axloqiy tamoyillarga qatʼiy rioya qilishi nafaqat qonunchilikning 

barqarorligini, balki jamiyatda huquqiy ong va huquqiy madaniyatning yuksalishini ham 

taʼminlaydi. [2] 

Yuridik mutaxassislarni tayyorlashda axloqiy tarbiyaning tutgan oʻrnini hamda uning 

asosiy tamoyillarini tahlil qilishdan avval, axloqiy tarbiya tushunchasiga aniqlik kiritish lozim. 

Ushbu tushuncha pedagogika va axloqshunoslik fanlari kesishmasida qoʻllanilib, shaxs ongiga 

jamiyat tomonidan tan olingan axloqiy qadriyatlar va xulq-atvor meʼyorlarini singdirish, 

ularning maʼnaviy fazilatlarini shakllantirish jarayonini anglatadi. Axloqiy tarbiya — bu tarbiya 

jarayonining bevosita axloqiy qadriyatlar va xulq meʼyorlarini shakllantirishga yoʻnaltirilgan 

muhim tarkibiy qismidir. 

Axloqiy tarbiya har qanday kasb egasi uchun muhimdir, chunki u inson faoliyatining 

jamiyatda qaror topgan axloqiy mezonlarga muvofiq yoʻnaltirilishini taʼminlaydi. Ayniqsa 

maʼlum darajada ijtimoiy masʼuliyat talab etuvchi shifokorlik, oʻqituvchilik, huquqshunoslik 

kabi soha vakillari oʻz vazifalarini ado etishda axloqiy tamoyillariga tayangan holda ish koʻrishi 

jamiyat farovonligi va ijtimoiy adolat qaror topishiga xizmat qiladi. Xususan, kasbiy mahorat 

bilan bir qatorda yuristning axloqiy fazilatlari ham uning kasbiy xususiyatlari hisoblanadi, shu 

bois professional yuristning muntazam ravishda axloqiy tarbiya olishi, axloqiy kamolotga 

intilishi talab etiladi. [3] 

Axloqiy tarbiya taʼsirida mutaxassisda mehnat intizomiga qatʼiy amal qilish, oʻz 

vazifasini halollik bilan bajarish, jamoada sogʻlom va samimiy muhitni taʼminlash, shuningdek, 

xizmat faoliyatida qonun va axloq meʼyorlariga zid holatlarga murosasiz munosabatda boʻlish 

kabi ijobiy fazilatlar shakllanadi. 

Shundan kelib chiqib aytish mumkinki, bugungi kunda yuridik sohada faoliyat yuritishni 

tanlagan mutaxassislar – yosh “yuristlar”da quyidagi fazilatlar boʻlishi talab etiladi: yuksak 

axloqiy ong va madaniyat, gumanizm, har qanday vaziyatda inson, uning shaʼni, manfaatlarini 

himoya qilish, burchga sadoqat hissi, axloqiy eʼtiqodlarning mustahkamligi, shaxsning 

huquqlari, erkinliklari va qonuniy manfaatlarini taʼminlashda prinsipiallik va mustaqillik, uni 

himoya qilish va ijtimoiy muhofaza etishda qatʼiyatlilik, shuningdek, oʻz kasbiy faoliyatida 

uchraydigan qonunbuzarlik va axloqsizlikning har qanday koʻrinishiga nisbatan murosasizlik 

hissi.[4]  

Bu kabi professional fazilatlar nafaqat huquqiy bilimlar, balki chuqur va tizimli axloqiy 

tarbiya natijasida shakllanadi. Shu sababli, mamlakatimizdagi professional yuristlarni 

tayyorlovchi oliy taʼlim muassasalari, xususan, Toshkent davlat yuridik universiteti kabi 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/5 (5) – 2025  

 

86 

yetakchi yuridik oliygohlarda talabalarga faqat nazariy bilim berish bilangina cheklanmay, 

balki ularda oʻz kasbiga nisbatan yuksak axloqiy munosabat, halollik, insonparvarlik va 

vijdonlilik kabi muhim axloqiy fazilatlarni shakllantirishga alohida eʼtibor qaratilmoqda. 

Bugungi kunda taʼlim jarayonining oʻzida akademik halollik va ilmiy izlanishlarda etik 

tamoyillarga qatʼiy amal qilish – milliy yuridik taʼlimning samaradorligini oshirish va axloqan 

yetuk, malakali yuridik kadrlarni tayyorlashning muhim poydevori sifatida qaralmoqda. 

Yangi Oʻzbekistonda yuridik soha vakillarini axloqan yetuk tarzda tayyorlash yoʻlida 

amalga oshirilayotgan islohotlar koʻplab rivojlangan davlatlarda ushbu yoʻnalishda olib 

borilayotgan ishlar bilan uygʻun va mos ravishda kechmoqda. Garchi dunyo miqyosida yuridik 

kadrlarga axloqiy tarbiya berish boʻyicha turli yondashuvlar mavjud boʻlsa-da, deyarli har bir 

mamlakatda ushbu masalaga alohida eʼtibor qaratilayotgani yaqqol koʻzga tashlanadi. 

Masalan, AQShda advokatlar va yuristlar uchun oliy yuridik taʼlimda albatta professional 

etikaga oid maxsus kurs oʻqilishi talab etiladi. Xususan, yuridik fakultetlarda “Professional 

masʼuliyat” (Legal Ethics) moduli majburiy boʻlib, Amerikaning Advokatlar assotsiatsiyasi 

(ABA) standartlariga koʻra har bir yuridik soha talabasi oʻqish davomida kamida bir marta 

kasbiy etika boʻyicha majburiy kursda ishtirok etishi lozim.[5] Germaniyada huquqiy taʼlim ikki 

bosqichli boʻlib, ikkinchi bosqich – amaliyot davrida boʻlajak sudya va advokatlar kasbiy odob 

hamda xizmat intizomi boʻyicha maxsus tayyorgarlikdan oʻtadilar [6] Yaponiyada esa 

professional huquqshunoslar, sud va prokuratura xodimlari uchun xizmat davomida doimiy 

ravishda kasbiy axloqqa taalluqli seminar-treninglar tizimi yoʻlga qoʻyilgan. Janubiy Koreya va 

Singapur kabi davlatlar davlat xizmatchilari uchun korrupsiyaga qarshi kurash hamda xizmat 

odobi qoidalariga rioya etish boʻyicha qatʼiy tartib oʻrnatgan.[7] Shuningdek, Rossiya 

tajribasida oliy yuridik taʼlim standarti doirasida talabalarga “Yurist etikasi” fani oʻqitilishi 

yoʻlga qoʻyilgan boʻlib, [8] bu orqali boʻlajak huquqshunoslarning kasbiy burchga sodiqlik va 

maʼnaviy fazilatlar shakllantirilishi koʻzda tutilgan.  

Xalqaro tajribadan koʻrinib turibdiki, yuridik kadrlarga axloqiy tarbiya berish ularning 

kasbiy malakasini oshirish jarayonining ajralmas tarkibiy qismidir. Oʻzbekiston sharoitida esa 

bu yoʻnalishda milliy anʼana va qadriyatlar asosida, shu bilan birga xorijiy tajribaning ijobiy 

jihatlarini uygʻunlashtirgan holda samarali yondashuvlar ishlab chiqish zarurati mavjud.  

Oʻzbekiston hududida zamonaviy yuridik taʼlimning shakllanishi XX asr boshlariga borib 

taqaladi. 1918-yil 21-aprelda Turkiston Xalq universitetida Ijtimoiy-iqtisodiy fakultet tarkibida 

huquq boʻlimi ochilgani ilk zamonaviy yuridik taʼlim asosini qoʻygan deb baholanadi.  

1923-yilda ushbu fakultet negizida ilk huquqshunos mutaxassislar (71 nafar bitiruvchi) 

yetishib chiqqan. 

Bugungi kunda yurtimizda yuridik kadrlarni tayyorlovchi bir qator oliy taʼlim 

muassasalari faoliyat olib bormoqda. Ular orasida eng yetakchisi va soha boʻyicha tayanch 

taʼlim muassasasi sifatida Toshkent davlat yuridik universiteti alohida oʻrin tutadi. Mazkur 

universitetda talabalar nafaqat puxta yuridik bilimlarga ega boʻlishlari, balki ularning kasbiy 

axloqiy qadriyatlari, maʼnaviy-maʼrifiy qarashlari ham shakllanishiga katta eʼtibor qaratiladi. 

Shuningdek, universitetda Yuridik klinika faoliyati yoʻlga qoʻyilgan boʻlib, bu universitet 

talabalari uchun nazariy bilimlarni amaliyot bilan uygʻunlashtirish, aholiga  bepul yuridik 

yordam koʻrsatish imkonini beruvchi muhim amaliy platformadir. Yuridik klinikada Toshkent 

davlat yuridik universiteti talabalari volontyor sifatida faoliyat yuritadi. Ular professor-

oʻqituvchilar rahbarligida fuqarolarga yuridik maslahatlar beradi, huquqiy hujjatlarni 

tayyorlashda ishtirok etadi va amaliy koʻnikmalarni rivojlantiradi. Toshkent davlat yuridik 

universiteti professor-oʻqituvchilarining “Ijtimoiy xavf guruhiga kiruvchi yoshlar 

muammolarini hal qilishga koʻmaklashuvchi yuridik klinika faoliyatini yoʻlga qoʻyish” loyihasi 

doirasida Yuridik klinikada faoliyat koʻrsatuvchi talabalar ijtimoiy xavf guruhiga kiruvchi 

yoshlar muammosini aniqlab ularga huquqiy yordam koʻrsatishmoqda. “Ular bunday 

yoshlarning huquqiy xabardorligini oshirish, huquqiy savodsizlikdan kelib chiqadigan 

xatoliklarning oldini olish, shuningdek, ularni mavjud huquqiy himoya mexanizmlari bilan 

tanishtirishga alohida eʼtibor qaratmoqdalar. Talabalar bu yoshlar bilan individual suhbatlar 

olib borish, huquqiy maslahatlar berish, turli turdagi huquqiy hujjatlarni rasmiylashtirishda 

amaliy yordam koʻrsatish bilan birga, ularning ijtimoiy va oilaviy muammolarini ham chuqur 

oʻrganib, tegishli mutasaddi tashkilotlarga yoʻnaltirish ishlarini ham amalga oshirmoqda. Misol 

uchun, jinoyat sodir etishga moyil boʻlgan yoki sudlangan oʻsmirlar bilan ishlash jarayonida 

talabalar ularga nisbatan qoʻllanilishi mumkin boʻlgan ijtimoiy reabilitatsiya choralari, qonuniy 

huquqlari va ularni jamiyatga qayta ijtimoiylashtirish imkoniyatlari haqida tushuntirish 

ishlarini olib borishadi. Shu bilan birga, yetim yoki nogironligi bor yoshlar uchun davlat 

tomonidan belgilangan ijtimoiy imtiyozlar, yordam dasturlari haqida maʼlumot beriladi.Bunday 

faoliyat nafaqat yoshlarni jinoyatchilik va ijtimoiy chetlanishdan asrashda muhim rol oʻynaydi, 

balki talabalar uchun ham katta tajriba maktabiga aylanadi. Ular huquqiy bilimlarini real 

hayotdagi murakkab holatlarga tatbiq qilish, empatiya, muloqot, ijtimoiy masʼuliyat kabi 

koʻnikmalarni rivojlantirish imkoniyatiga ega boʻlishadi. Shu tariqa, loyiha doirasidagi yuridik 

klinika faoliyati jamiyat uchun foydali boʻlgan ikki tomonlama samaradorlikka erishmoqda. 

Professional huquqshunoslarni tayyorlash tizimidagi keng qamrovli islohotlar, qabul 

kvotalarining oshirilishi, oliy yuridik taʼlim muassasalarining soni va geografik qamrovi 

kengayib borayotgani — sohaga kirib kelayotgan yosh mutaxassislarning yuksak kasbiy va 

axloqiy fazilatlarga ega boʻlishini taʼminlashga alohida eʼtibor qaratishni taqozo etadi. 

Huquqshunoslar uchun taʼlim jarayonidayoq kasbiy etikaning asosiy prinsiplari, axloqiy 

normalar va qoidalarga ega boʻlish, shuningdek, yuqori darajadagi axloqiy kompetensiyani 

shakllantirish katta ahamiyatga ega. 

Oʻzbekiston yuridik taʼlim tizimida esa har bir soha (sud, advokatura, tergov-surishtiruv, 

prokuratura, qonun ijodkorligi va boshqalar)ga xos boʻlgan axloqiy qadriyatlarni yosh 

kadrlarga singdirish maqsadida turli yondashuvlardan foydalanilmoqda. Asosiy yondashuvlar 

quyidagilardan iborat: 

1. Huquqiy-falsafiy yondashuv 

Bu yondashuv yuridik taʼlimni huquq falsafasi va axloqiy tafakkur bilan 

uygʻunlashtirishga yoʻnaltirilgan. Huquq va axloq – jamiyatdagi tartibni taʼminlovchi muhim 

ijtimoiy meʼyorlar boʻlib, ular bir-birini toʻldiradi. Mazkur yondashuv doirasida boʻlajak 

huquqshunoslarga huquqning falsafiy asoslari, adolat va qonun uygʻunligi, huquq va axloq 

oʻrtasidagi oʻzaro bogʻliqlik yuzasidan chuqur bilim beriladi. “Huquq falsafasi”, “Yuridik etika”, 

“Davlat va huquq nazariyasi” kabi nazariy fanlar orqali talabalar huquqiy hodisalarga keng, 

maʼnaviy-nazariy yondashuv asosida qarash koʻnikmasini hosil qiladi. 

Ushbu fanlar orqali talabalar inson huquqlari, adolat, vijdon erkinligi kabi 

tushunchalarni nafaqat qonunchilik nuqtai nazaridan, balki axloqiy va falsafiy jihatdan ham 

tahlil qilishni oʻrganadilar. Bu esa ularni nafaqat bilimli huquqshunos, balki ijtimoiy 

masʼuliyatni his qiladigan, adolatparvar va prinsipial mutaxassis sifatida shakllanishiga xizmat 

qiladi. 

Misol uchun, “Yuridik etika” fanida talabalar real kasbiy vaziyatlar asosida axloqiy tanlov 

qilish, halollik, manfaatlar toʻqnashuvi, xolislik kabi muhim masalalarni muhokama qilib, kasbiy 

qadriyatlarni ongli ravishda anglab yetadilar. “Huquq falsafasi” fani esa ularni huquqning 

mohiyati, inson tabiatidagi adolat hissi va qonun bilan axloq oʻrtasidagi murakkab 

munosabatlarni anglashga chorlaydi. 

Bunday yondashuv huquqshunoslik taʼlimini faqat yuridik texnika va qonunchilikni 

oʻrganish bilan cheklab qoʻymaydi, balki talabalarni mustahkam maʼnaviy-axloqiy asosga ega 

boʻlgan mutaxassislarga aylantirishga intiladi.  

2. Kasb etikasiga asoslangan yondashuv. 

Bu yondashuv huquqshunoslik kasbiga oid odob-axloq qoidalarini oʻrgatishga 

qaratilgan. Yuridik taʼlim tizimida “Kasb etikasi” moduli yoki maxsus kurslar mavjud boʻlib, ular 

orqali talabalar turli kasbiy vaziyatlarda toʻgʻri axloqiy qarorlar qabul qilish malakasini 

rivojlantiradilar.  

Kasbiy etikaga oid taʼlim koʻpincha amaliy mashgʻulotlar orqali olib boriladi. Masalan, 

sud jarayonining imitatsiyasi shaklidagi darslarda talabalar nafaqat qonunchilikni qoʻllash va 

dalillar keltirishni, balki hakamlik madaniyati hamda protsessual odob qoidalariga amal 

qilishni ham oʻrganadilar. Bundan tashqari, ularga haqiqiy kasbiy muammolarni aks ettiruvchi 

vaziyatlar – yaʼni keyslar taqdim etilib, axloqiy jihatdan toʻgʻri yechim topish vazifasi 

yuklatiladi. Toshkent davlat yuridik universitetida faoliyat yuritayotgan yuridik klinika ham 

kasbiy etika prinsiplariga tayangan holda ishlaydi. Klinikada faoliyat olib boruvchi talabalar 

huquqiy maslahat olish boʻyicha murojaat qilgan fuqarolarga huquqiy yordam koʻrsatish 

jarayonida nafaqat oʻz bilim va koʻnikmalarini qoʻllaydilar, balki kasbiy etika tamoyillariga ham 

amal qiladilar. Ular mijoz bilan muomala jarayonida maxfiylikni saqlash, hurmat bilan 

munosabatda boʻlish, xolislik va adolatni taʼminlash kabi muhim axloqiy meʼyorlarga rioya 

qilishadi. Bu orqali talabalar nazariy bilimlarni real hayotdagi holatlar bilan bogʻlab, kelajakdagi 

kasbiy faoliyatlariga tayyorgarlik koʻradilar. Shu tarzda yuridik klinika talabalarning kasbiy 

etikani amaliyotda qoʻllash koʻnikmalarini shakllantirishda muhim oʻrin tutadi. 

Masalan, talabaga nikohdan ajralish istagida boʻlgan ayol murojaat qilganda, u faqat 

qonuniy tartiblarni tushuntiribgina qolmay, balki mijozning shaxsiy holatini hurmat qilish, 

unga hamdardlik bilan yondashish, uni ayblamaslik kabi kasbiy etikaga oid tamoyillarga amal 

qiladi. Yoki boʻlmasa, meros bilan bogʻliq nizolar yuzasidan murojaat qilgan fuqarolarning 

holatida talabalar har ikki tomon manfaatini hisobga olgan holda, xolislik va adolat 

tamoyillariga rioya qilgan tarzda maslahat berishga harakat qiladilar. 

Shuningdek, talabalar har qanday huquqiy masalada murojaat qilgan mijozlarning 

shaxsiy maʼlumotlarini sir saqlash — yaʼni maxfiylik prinsipiga qatʼiy amal qilishadi. Bu esa 

ularning kelajakdagi kasbiy faoliyatida ishonchli va axloqiy masʼuliyatli mutaxassis boʻlib 

shakllanishiga xizmat qiladi. 

Yuridik klinika orqali talabalar real hayotdagi huquqiy vaziyatlarni boshdan kechirish 

bilan birga, kasbiy etika meʼyorlarini nazariy qoidalar sifatida emas, balki amaliy hayotda 

doimo rioya etilishi lozim boʻlgan prinsiplar sifatida chuqur oʻzlashtiradilar. 

Ushbu yondashuv orqali kasbiy etika faqat nazariy meʼyorlar emas, balki real hayotdagi 

holatlar orqali tushunarli va amaliy koʻnikmaga aylanishi taʼminlanadi. 

Mazkur yondashuvlar oʻzaro uzviy bogʻliqlikda qoʻllanilsa, yuridik kadrlarda axloqiy 

tarbiyani samarali shakllantirish imkonini beradi. Oʻzbekistonda yuridik sohada olib 

borilayotgan islohotlar ham aynan shu kompleks yondashuvlarni joriy etish va 

takomillashtirishga qaratilgan. 

Xulosa qilib aytganda, yuridik kadrlarga axloqiy tarbiya berish – jamiyatda adolat va 

qonun ustuvorligini mustahkamlashga qaratilgan uzoq muddatli, strategik ahamiyatga ega 

boʻlgan sarmoyadir. Axloqan yetuk, maʼnaviy pok va yuqori kasb madaniyatiga ega 

huquqshunoslar shakllanganda, fuqarolarning huquqlari ishonchli himoyalanadi, sud-huquq 

tizimiga boʻlgan ishonch ortadi, eng muhimi esa jamiyatda huquqiy madaniyatning yuksalishiga 

erishiladi. 

Shu sababli yuridik taʼlim muassasalarida axloqiy tarbiyani doimiy eʼtibor markazida 

ushlab turish zarur. Yosh huquqshunoslarni nafaqat bilimli, balki yuksak axloqiy fazilatlarga 

ega, halol va masʼuliyatli shaxslar sifatida tarbiyalash uchun izchil saʼy-harakatlar davom 

ettirilishi lozim. Chunki qonunlarga boʻlgan hurmat, avvalo, ularni yaratish, ijro etish va himoya 

qilish bilan shugʻullanuvchi kishilarning axloqiy darajasi va jamiyatda ularga boʻlgan 

hurmatdan boshlanadi. 

Yuridik taʼlim jarayonida talabalarni nafaqat qonunchilikni puxta oʻzlashtirishga, balki 

adolatparvarlik, halollik, xolislik, insonparvarlik kabi kasbiy axloqiy qadriyatlarga ham sodiq 

boʻlishga yoʻnaltirish muhim ahamiyat kasb etadi. Bu yoʻnalishda nafaqat darsliklar va nazariy 

fanlar, balki ustoz-shogird anʼanalari, rolli oʻyinlar, muhokamalar, keys-stadiylar va amaliy 

mashgʻulotlar orqali ularda huquqiy va axloqiy masʼuliyat hissi shakllantiriladi. 

Axloqiy tarbiyaning taʼlim jarayonida uzviy boʻlishi natijasida, boʻlajak huquqshunoslar 

nafaqat qonunlarni biluvchi mutaxassis, balki ularni adolat bilan qoʻllay oladigan, jamiyatda 

ishonch uygʻotuvchi shaxs sifatida shakllanadi. Zero, huquqning kuchi uning rasmiy matnida 

emas, balki uni hayotga tatbiq etayotgan insonlarning vijdoni va axloqiy masʼuliyatida namoyon 

boʻladi. 

